
 
 
 
 

 
  
 
 
Onklo Saliko de Ekparolu!, alinome Peter Weide el Danujo,  
rakontis pri sia onklumado al loka gazeto.  

Mia vivo kiel „onklo“ 
La afero komenciĝis en Januaro 2017. Juna ne-
derlandano fariĝis mia unua nevo. Li vokis min 
kiel interkonsentite pere de skajpo kaj deziris 
paroli kun mi. Tute en ordo, mi ja estis kon-
sentinta fariĝi „onklo“. Nia konversacio daŭris, 
kiel planite, proksimume 30 minutojn. 
De post tio mi babilis kun 43 „nevoj“, viroj kaj 
virinoj, maljunaj kaj kunaj. Ili rakontas pri siaj 
ĉiutagaj vivoj, pri la familioj, siaj laboroj aŭ 
kondiĉoj por universitata studado. Kelkfoje ni 
tuŝas temojn, pri kiuj ni aŭdis en la novaĵoj. 
Kelkfoje la konversacioj estas seriozaj, kelk-
foje ni multe ridas. Miaj „nevoj“ loĝas en 13 
diversaj landoj. La plej multaj en okcidenta 
Eŭropo, sed mi ricevis vokojn ankaŭ el Esto-
nujo, Kazaĥujo, Rusujo, Brazilo, Kolombio kaj 
Aŭstralujo. 
Kiel tiuj homoj venas al la ideo telefoni al mi? 
Ili lernis Esperanton. La plej multaj el ili per la 
interreto. Lernu.net kaj Duolingo probable ha-
vas la plej multajn esperantolernantojn. Post la 
finstudado de komenca kurso homoj ofte mal-
havas iun, kun kiu ili povas paroli. Tial Katalin 
Kovats sur sia hejmpaĝo edukado.net lanĉis 
perilon. Momente mi estas unu el 61 
„onkl/in/oj“. Ni estas je dispono, kiam 
novbakita komencanto opinias, ke nun li/ŝi 
volas aktivigi la lernitan materialon. La 
lernanto povas mendi 10 konversaciojn ĉe „on-
klo“ kaj per ili lerni la lingvon ne nur skribe, 
sed ankaŭ per la parolado, kaj, ne malgrave, 
per aŭskultado al diversaj voĉoj. Momente la 
sistemo montras „nevojn“ el 41 landoj. Amuze,  

           ke la lando kun la plej multaj „nevoj“ estas Usono. 


